
			LIMIAR

			

			Unha vez que os vigueses temos por fin reconquistada a zona antiga da cidade, queda agora o reto de lembrar o pasado e os valores actuais doutras partes de Vigo. Unha delas é ese amplo espazo que vai dende os límites con Teis e o propio Casco Vello. É de lei. É un territorio cheo de historias que contar. Xa os romanos se decataron das súas vantaxes e alí estableceron sucesivas maneiras de explotar o terreo. Así que calquera día, coma hoxe mesmo, é un bo momento para botar a andar e mirar esas rúas dun xeito diferente. Coa cabeza erguida e a curiosidade nos ollos pódense descubrir cousas que o acelerado ritmo da vida cotiá fai invisibles, mais están aí. Son o resultado da acumulación do tempo e da acción humana, non sempre atinada, pero si determinante na vida colectiva de calquera cidade. É un xeito de nos coñecer mellor como colectividade e quen sabe se tamén pasalo ben. Ás veces, as pegadas físicas desapareceron, pero aí entra a historia para recuperar a memoria e lembrar o bo e o malo da nosa colectividade. Porque en moitas ocasións sucumbimos ao defecto de esquecer o malo e potenciar o recordo do positivo, algo que nos expón a repetir os erros e idealizar, sobre todo, outros tempos e confundir unha bela e nostálxica paisaxe cos modos de vida que se desenvolveron nela. O paseante terá que avivar a súa imaxinación para ver os cambios que tiveron lugar ao longo dos séculos e, se é posible, as circunstancias en que se produciron.

			A proposta leva a andar dende a Calzada ata os límites do Vigo máis antigo, aquel conxunto de rúas, prazas e edificios que durante varios séculos estiveron pechados por unha muralla e cuxa crónica xa foi cantada por moitos. O novo treito proposto supón andar por parte da histórica parroquia de Santiago de Vigo, pero tamén pola non menos histórica freguesía de Santa María de Vigo, cuxa parte extra muros tamén está, hoxe en día, lonxe do que os vigueses chamamos Casco Vello. Xa é curioso que unha localidade tan pequena como aparece documentada durante o medievo tivese daquela dúas parroquias, aínda que tamén é certo que non hai que valorar este feito dende a idea da organización municipal actual. Ata as primeiras décadas do século XIX, na documentación municipal, Santiago de Vigo aparece nomeada como parroquia anexa a Vigo e dependente xudicialmente da vila de Vigo.

			Así que o percorrido comezará na Calzada, no límite con Teis, e irá cara ao Casco Vello por tres camiños distintos, aproveitando as diferentes vías de aproximación ao noso obxectivo. O primeiro percorrerá as rúas dedicadas a José García Barbón e Policarpo Sanz para finalizar na Porta do Sol. É un dos eixos más importantes do Vigo actual, pero hai cento cincuenta anos non existía. A segunda opción comezará na rotonda situada ante as ruínas de La Metalúrgica para realizar unha viaxe polas rúas de Rosalía de Castro e Marqués de Valadares. Nesta liña recta tamén se percorrerán as rúas transversais con elementos significativos, tanto cara ao norte, que o marca a ría, coma ao sur.

			Finalmente, o terceiro camiño baixa pola rúa de Isaac Peral para pasar polo Areal e As Avenidas e chegar ao hotel Universal, aínda que tamén percorreremos a Alameda e as rúas próximas a ela no que foi chamado o Ensanche de García Olloqui, aínda que este termo ben podería aplicarse ao conxunto do percorrido, xa que foi cara ao leste onde medrou a cidade xusto despois de que caesen as murallas que oprimiron o Vigo vello.

			A miúdo, cando se afronta a divulgación da historia de Vigo axiña apuntamos cara ao Casco Vello. Ben certo é que foi o principal núcleo urbano nos últimos séculos, pero non só alí se desenvolveu a vida viguesa. O Areal, que nos seus tempos foi chamado o barrio da Area, ten historia dabondo como para que a cidadanía a coñeza máis alá de que era unha gran praia, como o seu nome indica. E todo o que é o Ensanche iniciado a finais do século XIX supón o triunfo da economía marítima e comercial da cidade, coas súas cousas boas, pero tamén coas malas. Non hai que esquecer que o proletariado vigués, composto por unha gran parte da poboación da cidade pero tamén da contorna, viviu nunhas condicións deplorables mentres a burguesía levantaba eses edificios tan fermosos que conforman o Ensanche vigués e que tanto admiramos. Así que comecemos o noso paseo.

			O comezo do percorrido situarémolo na Calzada, aínda que hai que puntualizar que a parroquia de Teis continúa no primeiro tramo da avenida de García Barbón ata a rotonda de Isaac Peral, pero só pola beirarrúa que ten vivendas, a dos números pares. A outra pertence ao Vigo histórico. De feito, o territorio histórico de Teis sobe ata a rúa Mestre Chané para volver cara ao leste pola Travesía de Vigo.

		

	
		
		
			
			Entre laranxeiras e camelias

			

			Feita a precisión, o colexio das Calasancias, en Montecelo, é un miradoiro excepcional para contemplar os cambios experimentados dende hai medio século neste medio límite entre Vigo e Teis. Xusto en fronte, onde se sitúa o peirao de contedores, hai cincuenta anos había unha dársena onde se refuxiaban algúns barcos de servizo, como o cisterna da ría ou os que abastecían de combustible o resto das embarcacións, nomes definitivamente perdidos como o Campaláns. Tamén se amoreaba a chatarra dos barcos vellos no seu peirao. Eran moitos os veciños da zona que ían botar unha cana alí, aínda que o demo fose a especie máis doada de capturar, un peixe pouco aproveitable na cociña. Xa fora este un cambio importante con respecto a momentos anteriores, onde unha ampla praia unía o saínte da Laxe, hoxe ocupado polo hotel Bahía, e o promontorio da Guía. Alí mesmo foron reparados varios barcos participantes na batalla de Fisterra, en 1805, poucos meses antes do combate de Trafalgar, e alí tamén fondeou o corsario inglés Francis Drake antes de arrasar coa vila en 1589. Hoxe, dende a nosa atalaia xa case non se ve o mar, coma se fose unha metáfora da propia cidade.

			Ao lado do areal pertencente a Teis, é dicir, Guixar, fuxiron moitos pescadores do Berbés en 1914 cando o Concello de Vigo quixo subirlles os impostos derivados da lonxa. Daquela, Teis estaba incluído no concello de Lavadores. Esta separación administrativa tamén foi empregada por algún comerciante de Teis a comezos do século XIX para montar unha taberna de venda de augardente que lle facía unha competencia desleal á autorizada polo Concello de Vigo no Areal. O de Teis non tiña que pagarlle impostos a Vigo, pero beneficiábase da abundante poboación que había na parte viguesa máis próxima á Calzada e, sobre todo, dos numerosos mariñeiros que chegaban nos barcos que fondeaban nesta parte da ría no que se chamou O Pozo do Porto por ser unha zona de augas tranquilas e onde as ondas eran suaves, por iso foi empregado como fondeadoiro para os barcos.

			A Calzada marca o inicio deste percorrido polo exterior da histórica vila de Vigo. O nome xa se está a referir a un antigo camiño. Correspóndese coa vía de enlace entre Vigo e Pontevedra, e posiblemente xa estivera habilitado para certo tipo de carruaxes entre ambas as dúas poboacións en tempos moi antigos. Hai constancia dun camiño romano na zona vella da cidade, o que podería indicar a dirección do mesmo cara ao norte. Podería incluso tratarse da Vía XIX. Segundo o arqueólogo vigués Manuel Santos, o itinerario da devandita vía coincidiría no actual Vigo coa Búrbida que aparece reflectida no Itinerario de Antonino, documento do século III que recollía as vías do Imperio Romano.

			Sexa ou non a Vía XIX, foi esta a única conexión directa entre Vigo e o norte de Galicia tal como aparece documentado dende hai séculos, ás veces co nome de Camiño Real, apelativo que aínda se conserva nalgún punto da parroquia de Teis. Ademais, este é un dos camiños de Santiago empregado polos peregrinos que durante anos arribaron ao porto de Vigo procedentes de Inglaterra e Irlanda para iren a Santiago. Tamén os que viñan de Portugal e optaban por coller a ruta da costa dende A Guarda ou Tomiño. Proba do trasfego histórico de fieis con destino a Compostela foi o hospital de peregrinos que existiu na vila de Vigo dende o século XVI preto da antiga colexiata. Nos últimos anos reactivouse este movemento en dirección a Compostela aínda que as condicións semellan moi distintas ás vividas polos fieis de hai varios séculos.

			Aspecto do antigo Areal xusto debaixo da avenida de García Barbón

			Dende ese punto, que hoxe en día nos permite contemplar a zona portuaria, a imaxinación do paseante deberá trasladarse cincuenta anos atrás para poder ver unha barriada humilde situada entre a rúa de García Barbón e o porto. Alí estivo ata 1968 unha parte importante do antigo barrio do Areal, coa súa parroquia do Sagrado Corazón levada polos xesuítas tras a marcha cara ao Castro dos salesianos. Foi desmantelado e os seus veciños expulsados, baixo a presenza dos «grises», para construír a franxa ferroviaria existente entre a devandita rúa de García Barbón e o porto. Foi un drama para moitas familias. A rúa que atravesaba esa barriada era o mesmo camiño que desembocaba na Calzada, en Sanjurjo Badía, co nome de Baixada dos Olmos.

			Como hoxe en día xa non é posible seguir en liña recta cara ao actual Areal, tomamos a rúa dedicada a José García Barbón, o rico comerciante verinés que fixo fortuna na Cuba da segunda metade do século XIX e deixou un filantrópico ronsel pola cidade de Vigo. Antes de iniciar a marcha, despedímonos de Antonio Sanjurjo Badía, o empresario que dá nome á rúa principal de Teis e que ten unha placa artística xusto na subida a Montecelo. Deseñouna o artista vigués Alejandro Curty.

			Así que xa podemos entrar en García Barbón. Vén o nome da rúa da situación do seu domicilio uns metros máis adiante. Na beirarrúa da esquerda situábase a mansión do adiñeirado veciño. O terreo estaba separado do espazo público por un enreixado, e as frondosas árbores deixaban intuír a silueta da gran casa, polo menos ese é o recordo que deixou a súa presenza ata a década dos setenta. Na parte final da extensa propiedade, dende 1934 ata mediados dos anos setenta, estivo situado o Club de Campo, a sociedade máis privativa de Vigo durante moitas décadas. Naquelas instalacións practicáronse moitos deportes, algúns por vez primeira na cidade, como o hóckey sobre herba. Da casa de García Barbón só queda na actualidade un muro illado na parte máis alta, no tramo contiguo á autoestrada. Antes de chegar a Isaac Peral, desemboca a rúa de Julia Minguillón, unha das grandes artistas galegas da segunda metade do século XX. Hai obra súa no Museo Municipal Quiñones de León e, de cando en vez, tamén se pode ver na Pinacoteca Fernández del Riego. E un pouco máis adiante aparece o parque dedicado á escritora viguesa María Xosé Queizán, referente obrigado da literatura e o feminismo en Galicia.

			A outra beirarrúa, no tramo sen casas, comeza co parque dedicado a Xosé Lodeiro, o pintor da cor e a xeometría nado en Teis que tivo o seu estudio na rúa Marqués de Valadares. Máis adiante aparece o monólito que recorda a presenza dos primeiros salesianos en Vigo, no vello barrio do Areal. O resto do tramo é un balcón ao movemento ferroviario e aos guindastres do porto, porque o mar xa non se ve. O que si se ve é o viaduto de saída do túnel que remata no Berbés. Abriuse no 2004 xunto co túnel do Areal tras un investimento de 24,7 millóns de euros pagados por Zona Franca. Proxectouno o enxeñeiro Marcos Pantaleón.

			O escultor cambadés Francisco Asorey deseñou a estatua do potentado verinés que se sitúa na rotonda conformada polas rúas dedicadas a Isaac Peral e a García Barbón. Esta estatua estivo anteriormente no pequeno arboredo que hai baixo a rúa de Afonso XIII, moi preto de Santiago de Vigo. Foi ese rei quen presidiu en 1927 a inauguración do monumento. Como se concibiu para estar apoiada nunha parede, a súa parte dorsal carece de calquera ornamento. Hai uns anos, o alcalde Abel Caballero dixo que volvería levala ao seu sitio orixinal para trasladar á rotonda de Isaac Peral o monumento aos redeiros feito por Ramón Conde. É sabido que en Vigo hai certa querenza a mover as estatuas e os monumentos, aínda que non se sabe moi ben por que razón. Pasou coa estatua de José Elduayen, co monumento aos heroes da Reconquista ou mesmo co recordo pétreo de Curros Enríquez. É coma se fose un baile de ilustres, tratando de atopar o seu lugar na cidade. Veremos onde queda finalmente o prócer verinés.

			A rúa dedicada a García Barbón non existía antes da segunda metade do século XIX. Anteriormente, como quedou dito, o camiño de conexión con Pontevedra e o norte de Galicia ía polo Areal cara a Sanjurjo Badía. A nova rúa foi concibida como unha circunvalación da poboación para conectar a estrada de Pontevedra coa de Baiona. O derradeiro tramo desta vía foi a actual rúa de Elduayen, xa a finais do século XIX. Antes de chamarse García Barbón, levou o nome de Circunvalación, primeiro, e, pouco despois, Duque de la Victoria, en honor do xeneral Baldomero Espartero, o militar que rexeitou a coroa de España cando foi expulsada a raíña Isabel II. En 1879, «unos cuantos haraganes», como eles mesmos se definiron, publicaron Guía del forastero en Vigo. Este espléndido libro, feito en distintas métricas poéticas, vai percorrendo as rúas e dicindo o que hai nelas. Para esta que nos ocupa di: «Es esta una calle en ciernes que será de las mejores cuando concluya el gran siglo que a pasos gigantes corre». Engaden os nosos «haraganes» que no seu quilómetro de lonxitude existían unha vintena de casas, dúas fábricas, catro almacéns de artigos das colonias e unha escola elemental e de ensino de labores. Criticaban que ata a Porta do Sol, que era entón todo o seu percorrido, non se fixera sen curvas pola negativa dalgúns propietarios a ceder terreos. Hai quen di que o mencionado libro se escribiu baixo a dirección de Teodosio Vesteiro, o xornalista e poeta romántico vigués que se quitou a vida, disparándose un tiro na cabeza, no Museo do Prado.

			A singularidade desta rúa é a presenza alternada de laranxeiras e camelias, pero non sempre foi así. Polas fotografías antigas sabemos que a rúa tivo orixinalmente plátanos en todo o seu percorrido. As laranxeiras plantáronse na década dos anos corenta da pasada centuria. Foi daquela cando se combinaron coas camelias. Dicían entón que axudaría a ocultar o cheiro da mala gasolina. A idea naceu da corporación municipal en 1937, a xestora municipal imposta polos militares sublevados un ano antes. Daquela fíxose un chamamento público para que os cidadáns doasen camelias de dous metros de altura para embelecer as rúas García Barbón e Policarpo Sanz. De feito, algunhas institucións, como o Centro de Hijos de Vigo e a Caixa de Aforros Municipal de Vigo cederon algúns exemplares, pero a cousa non debeu ter moito eco porque, xa no ano 1948, o Concello mercaba cincuenta camelias que xunto ás laranxeiras se plantaron no seu trazado. Houbo algunha voz crítica que advertiu que estas árbores deberían medrar nun invernadoiro antes de plantalas na rúa. E aí seguen, aínda que os seus froitos non serven para comer.

			
			Os muíños doutra época

			

			Tras a rotonda de Isaac Peral, a rúa do millonario indiano entra nun tramo profundamente alterado nas últimas décadas. Na beirarrúa da esquerda, a correspondente aos números pares, estivo durante moitos anos o cuartel dos bombeiros de Vigo. Era habitual atoparse cos seus compoñentes na rúa ou nos bares próximos ao seu lugar de traballo, como era o caso de Casa Albino. Un pouco máis adiante están as escaleiras da rúa El Callao, unha homenaxe indirecta ao ilustre mariño vigués Casto Méndez Núñez, o heroe de El Callao, no Perú, unha acción militar en 1866 incluída na guerra hispano-suramericana, que enfrontou a España con Chile, Bolivia, Perú e Ecuador. Subindo estes pasos adentrámonos no Canadelo, barrio que dende a chegada do tren, no derradeiro terzo do século XIX, quedou dividido entre os de arriba e os de abaixo. Canadelo é un espazo amplo a cabalo entre Santiago de Vigo e Lavadores. Na súa beira máis achegada a García Barbón é como saír da cidade e entrar nunha pequena vila do interior, con rúas estreitas e algunha que outra sorpresa, como os restos dun viaduto polo que pasaba a vía do tren do peixe, que baixaba cara ao Areal.

			Na entrada do Canadelo aínda se conservan os muros por onde ía a vía do tren do peixe que baixaba ao Areal

			Os límites de Canadelo pasaron á historia por un preito medieval en cuxa documentación se rexistra por vez primeira o nome de Vigo. É difícil situar o lugar da disputa, pero non debeu ser moi lonxe da actual rúa de García Barbón. Aconteceu o 9 de agosto de 1097. O xuíz Sandino Sagániz tiña que resolver un preito entre os veciños de Vigo e os de Canadelo respecto aos límites de separación entre ambas as poboacións. A historiografía sinala este documento, pertencente ao mosteiro de Santa María de Melón, como o primeiro onde aparece rexistrado o nome de Vigo. O tal Sagániz convocou os vigueses Alfonso Vigoiz, Ramiro Oduariz e Çencoy, dunha banda, e a Eñego e Petro Mermuiz e Ramiro Petriz, como representantes de Canadelo. A resolución de Sandino Sagániz requiriu da participación dos representantes vigueses ao ordenarlles que marcasen cos pés os límites que reclamaban.

